DOCUMENTOS
Por virtude da espontánea e solemne abdicación da miña augusta nai, tan xenerosa como infortunada, son o único representante do dereito monárquico en España. Arranca este dunha lexislación secular, confirmada por todos os precedentes históricos, e está indubidablemente unida ás institucións representativas, que nunca deixaron de funcionar legalmente durante os trinta e cinco anos transcorridos desde que comezou o reinado da miña nai ata que, aínda neno, pisei con todos os meus o chan estranxeiro.
Orfa a nación agora de todo dereito público e indefinidamente privada das súas liberdades, é natural que volva os ollos ao seu acostumado dereito constitucional (...).
Por todo isto, sen dúbida, o único que inspira xa confianza en España é unha monarquía hereditaria e representativa, mirándoa como insubstituíble garantía dos seus dereitos e intereses desde as clases obreiras ata as máis elevadas. (...)
Pola miña parte, debo ao infortunio estar en contacto cos homes e as cousas da Europa moderna, e se nela non alcanza España unha posición digna da súa historia (...) culpa miña non será nin agora nin nunca. Sexa a que sexa a miña propia sorte, nin deixarei de ser bo español, nin, como todos os meus antepasados, bo católico, nin, como home do século, verdadeiramente liberal.
Afonso de BORBÓN. Manifesto á nación española. 1-12-1874


En 1875 instaurouse en España un réxime político denominado sistema canovista, por ser Cánovas o seu principal creador, baseado en dous principios para el irrenunciables: a monarquía hereditaria e a soberanía compartida entre o rei e as Cortes.

Creo (...) que a forma  máis perfecta  de Estado, agora  e sempre, (...) é a forma monárquica. Non digo que sexa a única; poderán organizarse doutra forma as sociedades humanas, non o nego; (...) pero creo que o instrumento máis grande do seu progreso, do seu desenvolvemento  histórico é a monarquía hereditaria. (...)

Se queredes  conservar  a liberdade como eu quero que se conserve, preciso é que salvedes tamén a relixión e a monarquía. A liberdade, a relixión, a monarquía, preciso é estar cego para non velo, son os tres grandes e fundamentais  sentimentos de que está posuída a nación española.

Antonio CÁNOVAS DEL CASTILLO. Discurso [no Congreso]. 8-3-1869 [castelán]


O principio hereditario (...): velaquí o que o Goberno chamou Constitución interna (...). O novo reinado afirma, baixo a miña responsabilidade, que, aceptando como base o principio hereditario, tocaba ao país, ás Cortes resolver o demais. Conste que estamos aquí para resolver isto, e que estamos aquí co principio  que este Goberno profesa (...): que a soberanía reside nas Cortes co rei, e que, residindo nas Cortes co rei, as Cortes co rei son as que deben decidir libremente, (...) sobre a forma constitucional que conveña aceptar a España baixo a base do principio  hereditario.

Antonio CÁNOVAS DEL CASTILLO. Discurso [no Congreso]. 11-3-1876 [castelán]

Non lle damos á soberanía nacional o carácter  que lle dan outros  partidos.  Nós, sen negar que todo poder emana da nación, porque non pode emanar doutra parte, entendemos que a soberanía exércese en moitas  nacións, exerceuse sempre en España e actualmente exércese, de acordo  á constitución do Estado, pola Coroa e as Cortes, polas Cortes e a Coroa; e que non hai máis soberanía respectable que aquela soberanía que está constantemente representada e exercitada polas Cortes co rei. Partindo deste principio, non podemos ter, non podemos recoñecer dereitos xamais que non resulten da unión permanente da Coroa coas Cortes.

Antonio CÁNOVAS DEL CASTILLO. Discurso [no Congreso]. 6-4-1883 
O sistema da Restauración borbónica caracterizouse pola alternancia pacífica no poder de conservadores e liberais, o falseamento da vontade popular mediante o amaño das eleccións e a farsa parlamentaria, fortemente criticada polos republicanos e o rexeneracionistas. 

Os que aínda cren na sinceridade política dos homes da monarquía, puideron convencerse, (…) de que todo o que está ocorrendo no Parlamento é pura farsa. 
O goberno de Cánovas estivo ao bordo dese abismo onde caen deshonrados todos os malos gobernos. A enormidade das súas arbitrariedades electorais fíxoo antipático aínda para os políticos de máis ancha consciencia; a enérxica oposición dos republicanos e os violentos ataques dos silvelistas deixárono descuberto na sesión do Congreso de antonte; todos vían aproximarse o triunfo dun fulminante voto de censura, e en tan crítico momento é cando aparece Sagasta (…), asegurando que o presente Ministerio procedeu inmoralmente nas eleccións, e no entanto, tendéndolle a súa man protectora para que continúe no poder. 
Despois disto, como crer na sinceridade e na honradez da política legal? (…). Aquí non hai política liberal nin conservadora, o que existe é o compadrazo de dous homes coas súas respectivas tribos de adictos, que rotan pacificamente, e que coas súas loitas de mentira, entreteñen ao abobado país... 
Vicente BLASCO IBÁÑEZ. El Pueblo [Diario republicano de Valencia]. 23-5-1895 [castelán]

Pacto do Pardo

 	A morte prematura de Afonso XII en 1885 e a incerteza da súa sucesión, consolidou o sistema da quenda pacífica de partidos. Cánovas e Sagasta, co obxectivo de evitar alteracións, comprometéronse a manter o sistema e garantir a quenda entre os seus respectivos partidos.

Ao saberse (...) que [Afonso XIII] agonizaba  no Pardo, non vacilou Cánovas un momento, e decidiu aconsellar á raíña, inmediatamente  despois do falecemento do monarca, a entrega do poder aos liberais, e así llo fixo saber ao duque de Montpensier e ao señor Sagasta, o cal deu orixe á acreditada lenda do pacto  de El Pardo (...).

A mañá  mesma da morte  do rei (...) celebrouse un Consello no palacio  (...), no que entregaron todos os ministros  as súas dimisións, fundando o presidente [Cánovas] a súa en que reinado novo reclamaba ministros novos.

Francisco SILVELA. Os partidos políticos, Nuestro Tiempo. 17-5-1902 [castelán]


a. Veño en admitir a dimisión que do cargo de presidente do Consello de Ministros presentou don Antonio Cánovas del Castillo, quedando altamente  satisfeita dos seus relevantes  servizos e do acerto, celo e lealdade con que desempeñou este cargo.

b. En atención  ás especiais circunstancias  que concorren en don Práxedes Mateo Sagasta, deputado a Cortes, veño en nomealo Presidente do meu Consello de Ministros.

MARÍA CRISTINA. Real Decreto. 28-11-1885 [


Os dereitos políticos foron obxecto de discusión e debate entre os liberais. Uns defenderon  o carácter restrinxido da participación política aos máis capacitados en intelixencia ou nivel económico. Outros consideraban que todos os homes tiñan dereitos políticos iguais.

A democracia individualista paréceme un delirio ridículo. O seu sufraxio  universal, e o comunismo ou socialismo, significan para min unha cousa mesma con distintos nomes. O sufraxio  universal  e a propiedade son antitéticos, e non vivirán xuntos, porque non é posible, moito tempo.
Permitídeme deducir de todo isto agora unha consecuencia ben lóxica, aínda que vos pareza a primeira vista temeraria; e é que o que se cualifica  como doutrinarismo, que é principalmente  o soster no sufraxio o censo, debe chamarse ciencia real e única da política, xustamente oposta ao gran error do comunismo e aos fráxiles sofismas da democracia individualista. O sufraxio universal será sempre unha farsa, un engano ás multitudes, levado a cabo pola malicia ou a violencia dos menos, dos privilexiados da herdanza e o capital, co nome de clases directoras, ou será, en estado libre, e obrando con plena independencia e conciencia, comunismo fatal e irresistible. Escóllase, pois, entre a fascinación permanente do sufraxio universal ou a súa supresión, se non se quere ter que elixir entre a súa existencia e a desaparición da propiedade e o capital.

Antonio CÁNOVAS DEL CASTILLO. Discurso [no Ateneo de Madrid]. 1871 [castelán]

Don Afonso XII, pola graza de Deus, rei constitucional de España, a todos os que as presentes visen e entendesen, sabede: Que en unión e de acordo coas Cortes do Reino, actualmente reunidas, viñemos en decretar e sancionar a seguinte Constitución da Monarquía española (...):
Art.11. A relixión católica (...) é a do Estado (...). A nación obrígase a manter o culto e os seus ministros. Ninguén será molestado no territorio español polas súas opinións relixiosas nin polo exercicio do seu propio culto, agás o respecto debido á moral cristiá.
Non se permitirán, porén, outras manifestacións públicas que as da relixión do Estado.
Art.13. Todo español ten dereito: de emitir libremente as súas ideas e opinións, xa de palabra, xa por escrito (...), de reunirse pacificamente (...), de asociarse para fins da vida humana (...).
Art.18. A potestade de facer as leis reside nas Cortes co rei.
Art.19. As Cortes están formadas por dous corpos colexisladores iguais en facultades: o Senado e o Congreso dos Deputados.
Art.20. O Senado está formado de (...) senadores por dereito propio, de senadores vitalicios nomeados pola Coroa, de senadores elixidos polas Corporacións do Estado e os maiores contribuíntes na forma que determine a lei. (..
Art.27. O Congreso dos Deputados está formado polos que nomeen as xuntas electorais na forma que determine a lei (...). 
Art.28. Os deputados elixiranse e poderán ser reelixidos indefinidamente polo método que determine a lei.
Art.50. A potestade de facer executar as leis reside no rei.
Art. 51º. O Rei sanciona e promulga as leis (...)
Art.  54.- Corresponde ademais ó Rei: 
(...)
4. Declarar a guerra e facer e ratificar a paz, dando despois conta documentada Ás Cortes.
5. Dirixir as relacións diplomáticas e comerciais coas demais potencias. 
8. Conferir os empregos civís e conceder honores e distincións de todas as clases, conforme ás leis.
9. Nomear e separar libremente ós Ministros.

Constitución española. 1876

Benito Pérez Galdós critica o caciquismo en Política española (antoloxía de artigos), 1884:  “Consecuencia de todo elo é o caciquismo, o entronizamento de certos individuos nas localidades, os cales, como instrumentos do deputado, son donos dos resortes administrativos (...). O cacique dá e quita os miserentos postos de traballo que disfrutan os máis pobres do lugar; seus son o carteiro-peón, o secretario do Concello, o peón camiñeiro, o expendedor de efectos estancados. O cacique é quen ó facer o reparto da contribución carga a man ó adversario, alixeirando ó amigo (...). Verdade é que o tirano da aldea, que tan grandes servicios presta ó deputado, someténdolle a localidade, abruma a este coas súas esixencias (...)”. 
 
Os caciques establecían as súas relacións clientelares intercambiando favores, beneficios de orixe público ou ben privado, por votos, que puña a disposición dos partidos políticos. Os beneficios públicos que puña ó servizo dos seus “ clientes “ amosaban o dominio dos caciques sobre a administración local e sobre o aparato xudicial.
“ concedendo dunha banda a persoas particulares que eran os seus clientes cargos municipais, exencións fiscais, licenzas irregulares, redencións de milicias, falsas ou diminuídas declaracións de terras*, concesións de aproveitamentos comunais, explotación de montes, ingresos en escolas públicas ou en hospitais provinciais ou municipais, concesións de construcións de obras municipais, recomendacións ante a administración, distribución ilegal de fondos municipais ou de pósitos, alteracións nas matrículas de contribucións. Doutra banda outorgábase a pobos e comunidades que estaban baixo o seu padroado obras de estradas, ferrocarrís, escolas, casas consistoriais, pontes, mercados, camiños veciñais, instalacións militares, ata tal punto que cando o Concello se resistía a colaborar no proceso electoral procedíase a suspendelo temporalmente, a cambiar ó alcalde ou ó xuíz local”.
Historia de España Siglo XX. 1875-1930. Ángel Bahamonde (Coordinador)
*Hai que ter en conta que o principal capítulo de ingreso do Tesouro era a contribución de “inmobles, cultivo e  gandaría” 

Os caciques foron unha peza clave no sistema da Restauración; controlaban a situación política empregando  a súa influencia e poder ao servizo do goberno da quenda. 
 
Os supremos caciques enfeudan  España por rexións, poñéndoas  baixo o dominio dos seus respectivos grandes caciques. Estes elixen por provincias ou por distritos electorais a súa clientela de copartícipes, estreitamente  subordinados, poñendo nas súas mans, aínda que baixo a propia dirección, as deputacións provinciais, ou sexa, o mangoneo xeral da provincia. Seguidamente, a caciquería provincial, sempre baixo as rendas do gran señor, procede a subenfeudar as cidades e o pobo, determinando os caciquiños que deben mandalas e explotalo. Debe advertirse que cada cacique supremo, gran cacique, cacique de segundo grao e caciquiño, teñen o seu rabaño particular e familiar de adheridos, a súa especial clientela de parasitos, comezando, claro está, polos individuos da propia familia, xenros e nepotes (...). A relación  que ata e aperta  todo este conxunto (...) é a dependencia e servidume  do rabaño. (...) Desde os supremos caciques para abaixo, todos, por graos, deben someterse. Creedes que senadores e deputados posúen a máis insignificante iniciativa parlamentaria? Parvadas! Cada un está adscrito  ao seu cacique correspondente, quen lle dá a acta, e non vai presentar ningunha proposición, intervir en discusións, aceptar posto nalgunha comisión... nin votar “si” ou “non”, sen previa consulta do señor. Ah, as Cortes vistas por dentro...! 
 
Ricardo MACÍAS PICAVEA. O problema nacional. 1899 [castelán]  
 
 
-Valentí Almirall, republicano federal, denuncia o fraude electoral (1880): 
“Entre nós reina a farsa en toda a súa crueza, unha farsa completa, exclusiva das eleccións españolas. O mesmo se o sufraxio é universal que restrinxido, nunca hai máis que un só elector: o ministro da Gobernación. Este cos seus gobernadores de provincia e o innumerable exército de empregados de todas clases, sen excluír os altos cargos da maxistratura e do profesorado, prepara, executa e consuma as eleccións (...), dende o fondo do seu despacho, situado no centro de Madrid (...). Nada hai que sexa sagrado: listas electorais, urnas, escrutinio, todo é falseado polos nosos políticos baixo a inmediata dirección do gobernador civil de cada provincia” 
 

Un elector madrugou para colocarse nos soportais do Goberno civil, apoiado contra unha columna. Deron  as 12 e non  se movía da columna. Estañados, preguntáronlle: “Señor, que desexa vostede?” E o home contestou impasible :“Diñeiro!” Cando xa acababa a xornada electoral houbo quen se achegou ao home ofrecéndolle un peso, considerando que aos votos lles pasa o que ás pescadas, que son máis baratas a última hora porque, se non  se venden, se perden. En cuanto oíron o do peso, os demais criados precipitáronse sobre o xeneroso votante, comezou o regateo e chegou o voto a cotizarse a sete pesetas. Cerrado o trato, abandonou a columna, entrou no colexio e ao cabo dun tempo saíu botando diaños pola boca e renegando da súa sorte: xa votaran por el. 
 
El Noroeste. 10-11-1903 [castelán] 
 
Cando non é suficiente o clientelismo dos caciques ou ben se producen resistencias empréganse as ameazas, uso da forza e todo tipo de accións fraudulentas.
“... por medio de coaccións económicas no terreo individual, coaccións morais por ameazas de expulsión, abandono de terras, denuncias, execución de débedas...actuación de matóns ou bandoleiros, partidas da porra obrigando a votar, ocultación de urnas, roubos de actas, secretarios de Concellos dispostos a violentar a documentación segundo os ditados do cacique, atraso de reloxos, suspensión de Concellos, substitución do contido das urnas polas papeletas postas en riba da mesa mediante un golpe de pucheiro ou pucheirazo do cacique, ou falsidade nos censos facendo votar ós mortos”.
Historia de España Siglo XX. 1875-1930. Ángel Bahamonde (Coordinador)

A alternancia pacífica dos partidos da quenda provocaba o falseamento permanente dos procesos electorais e permitía o mantemento dun réxime oligárquico, pseudoparlamentario e sen democracia, cunha clase política formada por camarillas de notables e caciques, unidos para defender os seus intereses económicos e sociais a través do control dos cargos públicos. 
 
Non é a forma de goberno en España a mesma que impera en Europa (...); o noso atraso neste respecto non é menor que en ciencia e cultura, que en industria, que en agricultura, que en milicia, que en administración pública. Non é (...) a nosa forma de goberno un réxime parlamentario, (...) senón, ao contrario, un réxime oligárquico, servido, que non moderado, por institucións aparentemente parlamentarias. Ou, dito doutro modo, non é o réxime parlamentario a regra e excepción dela os vicios e as corruptelas (...); ao revés, iso que chamamos desviacións e corruptelas constitúen o réxime, son a mesma regra (...). 
 
Aí tedes, señores (...), o réxime político da nación; a un lado, un millar de privilexiados que acaparan todo o dereito, que gobernan en vista do seu interese persoal, confabulados  e organizados  para a dominación  e a explotación do país (...); noutro lado, o país, os 18 millóns de avasalados, que viven aínda en plena Idade Media, para quen non alumeou aínda a revolución nin proclamou o santo principio da igualdade de todos os homes ante o dereito. Réxime de pura arbitrariedade, en que non queda lugar para a lei. 
 
Xaquín COSTA. Oligarquía e caciquismo. 1901-1902 [castelán] 

